Заданні для практычных заняткаў для студэнтаў 1 курса ІІА (лагапедыя, з/а) па тэмах: “Марфемная будова слова. Словаўтварэнне”; “Марфалогія”.

Заданні дасылаць на адрас bobrovich_ts@bspu.by
Марфемная будова слова. Словаўтварэнне.
 
Пытанні:

ІІ. Марфеміка.
ІІ. 1. Паняцце пра марфеміку.
ІІ. 2. Аснова слова і канчатак.
ІІ. 3. Корань  і афіксы. 
ІІІ. Словаўтварэнне.
ІІІ. 1. Прадмет і задачы словаўтварэння.
ІІІ. 2. Словаўтваральны тып і словаўтваральны спосаб.
ІІІ. 3. Асноўныя спосабы ўтварэння слоў.
ІІІ. 4. Марфемны  і словаўтваральны аналіз слова.

Зрабіць кароткі канспект.

Марфеміка – гэта  вучэнне аб марфемах.
Марфема – найменшая частка слова з пэўным значэннем. Адметныя адзнакі марфемы: паўтаральнасць, непадзельнасць, значымасць. Слова можа складацца як з адной, так і некалькіх марфем. Марфемы бываюць каранёвыя і службовыя, рэляцыйныя і дэрывацыйныя, прадуктыўныя і непрадуктыўныя. Відазмяненні марфемы, якія назіраюцца ў формах слова або ў роднасных словах, называюцца варыянтамі марфемы (сад-ы – садж-анец – садз-іць). Марфемы могуць мець сінонімы, быць мнагазначнымі ці аманімічнымі.
Аснова слова – частка формы слова без канчатка, формаўтваральных суфіксаў інфінітыва і постфікса –це. Аснова можа быць вытворная і невытворная (травяніст-ы – трав-а), простая і складаная (пол-е – паояводч-ы), суплетыўная (добр-ы – лепш-ы).
 Канчатак, або флексія, слова – зменная службовая марфема, якая ўтварае граматычныя формы слова і служыць для яго сувязі з іншымі словамі ў сказе (зямл-я – земл-і). Нулявы канчатак – канчатак, які не мае гукавога выражэння (дуб, рабіў).
Корань слова -  абавязковая марфема, якая выражае агульнае лексічнае значэнне роднасных слоў. Корань можа мець варыянты, бывае свабодны і звязаны.
Да афіксаў адносяцца прыстаўка (прэфікс), які знаходзіцца перад коранем,  суфікс, які знаходзіцца пасля кораня, постфікс, які знаходзіцца пасля канчатка, інтэрфікс, які ўжываецца паміж дзвюма простымі асновамі ў складанай. Прыстаўкі і суфіксы  могуць мець варыяннты, бываюць словаўтваральныя і формаўтваральныя. 
Могуць назірацца змены ў марфемнай будове слова, найчасцей у выніку гістарычнага развіцця мовы. Да іх адносяцца апрошчанне і перараскладанне. Апрошчанне – змена ў будове слова, пры якой вытворная аснова становіцца невытворнай (абоз, абойма). Перараскладанне –   змена ў будове слова, якая праяўляецца ў перамяшчэнні мяжы паміж марфемамі пры захаванні падзелу  слова на марфемы (абязболіць).
       
ІІІ. Словаўтварэнне.
Словаўтварэнне – гэта раздзел мовазнаўства, у якім вывучаецца будова вытворных (матываваных) слоў, спосабы і сродкі іх утварэння. 
Утваральная аснова – гэта частка ўтваральнага слова, агульная з вытворным. Словаўтваральны фармант – гэта сродак, з дапамогай якога ўтвараюцца новыя словы. Словаўтваральны ланцужок – аднакарэнныя словы, звязаныя адносінамі паслядоўнай вытворнасці. Словаўтваральнае гняздо – сукупнасць словаўтваральных ланцужкоў, якія маюць адно і тое ж зыходнае слова. Словаўтваральны тып – гэта схема пабудовы слоў пэўнай часціны мовы. Словаўтваральны спосаб – больш буйная адзінка класіфікацыі, якая аб’ядноўвае некалькі словаўтваральных тыпаў з адным відам фарманта.
Асноўныя спосабы ўтварэння слоў у беларускай мове бываюць марфемныя  і немарфемныя. Марфемнае словаўтварэнне складаюць афіксацыя і бязафікснае ўтварэнне. Разнавіднасці афіксацыі: прыставачны (дзед – прадзед), суфіксальны (лес – лясны), прыставачна-суфіксальны (гара – узгорак), постфіксальны спосабы (мыць – мыцца). Складанне і яго разнавіднасці: асноваскладанне, словаскладанне, складана-суфіксальны,  складана-бязафіксны спосабы (бела-ружовы, плашч-палатка, збожжаўборачны, лесастэп ), абрэвіяцыя і яе разнавіднасці (БДПУ, БелАЗ, мапед) . Да немарфемнага ўтварэння адносяцца лексіка-семантычны (гасцінец – падарунак і гасцінец – дарога) і марфолага-сінтаксічны (субстантывацыя, ад’ектывацыя і інш.) спосабы.



Марфалогія. Назоўнік.
Пытанні для самакантролю:
1. Якія граматычныя катэгорыі ўласцівы назоўніку?
2. На якія лексіка-граматычныя разрады падзяляюцца назоўнікі?
3. Як вызначаюцца катэгорыі ліку і роду назоўнікаў?
4. Якая граматычная катэгорыя называецца склонам? Якія значэнні маюць склоны?
5. Назавіце тыпы скланення назоўнікаў. Ад чаго залежаць склонавыя канчаткі назоўнікаў?
6. Як скланяюцца прозвішчы на –а, я? Якія прозвішчы ў беларускай мове не скланяюцца? Як скланяюццца геаграфічныя назвы?
7. Назавіце  спосабы словаўтварэння назоўнікаў і ахарактарызуйце іх.
8. Ахарактарызуйце правапіс складаных назоўнікаў і суфіксаў назоўнікаў.

Заданнi да практычных заняткаў:
     1. Размяжуйце зборныя і рэчыўныя назоўнікі.
      Авёс, алешнік, апаратура, бульба, вецце, вуглярод, дваранства, дзетвара, збожжа, звяр’ё, золата, карвалол, каўчук, лёд, лён, макарона, малако, мёд, настаўніцтва, патрыярхат, прафесура, салома, сасоннік, сілас, соль, статак, шоўк, электарат, ячмень.
     2. Складзіце і запішыце сказы, у якіх дадзеныя назоўнікі выступалі б то як агульныя, то як уласныя; вызначце іх семантыку.
     Вера, дызель, крапіва, лявоніха, полымя, чарнобыль.
     3. Выпішыце з тэксту назоўнікі, вызначце  іх лексіка-граматычныя разрады, склон і тып скланення.
     Вечарэла. Сонца нізка стаяла над горадам і холадна біла ў вокны, у бляшаныя дахі дамоў залаціста-барвовым, безуважным святлом. Трамвай звінеў недзе, і пах, астываючы, нагрэты за дзень асфальт, і пахла, чуйней за ўсё, цэглай і фарбай. Была пустою вуліца;  Міхась ішоў, а цень ад яго клаўся на дарогу і соўгаўся паволі, нібы папіхаючы сябе. Раптам побач, ці не за драўляным плотам, у гародчыку, коратка і жаласна ціўкнула птушанё. Гэта быў як бы знак, і хлопец спыніўся і паглядзеў туды. Халаднаватая чырвань аблівала бэз, павеў скразняковага ветру калыхнуў лісце, і цені ад яго затрапяталіся на жоўтай сцяне, і зноў прыцішана-жаласна піскнула птушка.
                                                                                                                  М. Стральцоў
    4. Запішыце беларускія адпаведнікі да рускамоўных назоўнікаў, вызначце адрозненні ў ліку ці родзе.
    Белила, белье, бровь, гвоздика, дверь, дрожь, зал, калитка, комод, копыто, коромысло, кофе, кружево, крупа, лекарство, летопись, медаль, объявление, общение, овощи, отношение, полынь, поросенок, потолок, россыпь, свет, сливки, стебель, сумерки, табак, щавель, щука, яблоко.
 
